
Patriarkatuaz haratago 

prostituzioa. Ruth Mestre irakasleak prostituzioa «lana» dela azpimarratu du Iruñean eskainitako solasaldian; gai «konplexua» dela eta «alderdi asko» dituela nabarmendu du 

EDURNE ELIZONDO - IRUÑEA 

P rostituzioa lan bat da, eta lan horretan aritzen direnen ahotsa entzun egin behar da. Valentziako (Herrialde Katalanak) Zuzenbide Fakultateko irakasle da Ruth Mestre; Iruñean egon berri da, prostituzioari buruz mintzatzen, eta mezu hori zabaldu du. 

Emakume Internazionalistak taldearen eskutik, Zabaldin eskaini zuen hitzaldia joan den ostegunean, entzule askoren aurrean. 2001. urtean Espainian, Kordoban, prostituzioari buruz egindako batzarrean errandakoak jasotzen dituen liburuaren harira egon da Mestre Nafarroako hiriburuan. Hainbat egileren artikuluak jaso ditu lan horretan Raquel Osborne adituak, Las caras de la prostitución en el estado español: entre la ley de extranjería y el código penal izenburupean; horietako bat da Ruth Mestrerena. Batzar horretan errandakoak gogora ekarri zituen irakasleak Iruñean.Prostituzioaren inguruan duen iritzia agertu zuen. Gaiari buruz mintzatzeko erabilitako hitzek argi utzi zuten iritzi hori zein den: «Lan sexuala». Prostituzioa hori baita, Mestreren aburuz, hamaika ñabardurarekin. Kontuan hartzeko ñabardurak, beti ere.Mestrek hitzaldiaren hasieratik argi utzi zuen prostituzioa gai konplexua dela, alderdi asko dituena. Argi utzi zuen, halaber, ikuspegia «motz» gelditzen dela auzi hori sistema patriarkalaren nagusitasunarekin soilik lotzen bada. «Ezin dugu ahaztu etorkinak direla, egun, Europan prostituzioan aritzen diren emakume gehienak. Valentzian karrikan lan egiten duten prostituta gehienak nigeriarrak dira; prostituzioa sistema patriarkalarekin besterik ez badugu lotzen, egoera horren atzean dauden gai asko uzten ditugu bazter».Prostituzioaren atzean dauden gai horiek ukitu zituen Mestrek, hain zuzen ere, bere hitzaldian. «Sistema patriarkalaren nagusitasunaz haratago begiratzen ez badugu, ezin izanen dugu ikusi sexuaren industrian zer gertatzen den; ezin izanen dugu sexuaren arloan lan egiten duten gizonezkoen edo transexualen inguruan hitz egin; ezin izanen dugu ulertu zergatik Europan prostituzioan aritzen diren emakume gehienak etorkinak diren». 

Lana, eskubideak lortzeko bidea «Asko kostatzen zaigu norbaitek sexuaren arloan lan egin nahi duela onartzea», azpimarratu zuen Mestrek. Gaineratu zuenez, ordea, gaur egun lana da gizakioi eskubideak ematen dizkiguna, eta, ondorioz, eskubide horiek eskuratzeko bidea izan daiteke prostituzioa. «Prostituzioa lana dela erraten da, lanik ez baduzu ez duzulako eskubiderik. Ez zara inor lanik gabe». Aldi berean, aldarrikapen horrek eskubideak eta lana hain estuki lotzen dituen errealitatea ontzat ematen laguntzen duela onartu zuen. 

Administrazioak prostituzioaren aurrean agertu ohi duen jarrera ere izan zuen mintzagai Ruth Mestrek bere jardunean. Estatu askok prostituzioa etorkinen joan-etorria kontrolatzeko baliatzen dutela azpimarratu zuen, besteak beste: «Prostituzioa etorkinen trafikoarekin lotzen dute. Ustez biktima dena babestu ordez, ordea, sorterrira itzultzen dute. Etorkinen inguruko neurri murriztaileak abian jartzeko aitzakia da; ez dute benetan bilatzen emakumea babestea».Irakasleak prostituzioaren inguruan dauden ereduak azaldu zituen, bestalde. Ameriketako Estatu Batuetan «erabateko debekua» nagusi dela erran zuen. «Kriminalizatuta dago auzia, erabat. Gaizkileak dira prostitutak». Prostituzioa arautu nahi dutenen eredua aipatu zuen, halaber. «Eredu hori aldarrikatzen dutenak lokaletako jabeak izaten dira, eta haien interesen alde mintzatzen dira, ez emakumeen interesen alde». 

Jarrera abolizionista da hirugarrena. «Sistema patriarkalaren nagusitasunaren ondoriorik larriena litzateke prostituzioa, eredu horren arabera», Valentziako irakasleak hitzaldian nabarmendu zuenez. Horren aurrean, bere ustez prostituzioa lana dela gogoratu zuen Mestrek. Hamaika ñabardurarekin, beti ere. 

